
Nd. 154. Frumvarp til laga [92. mál]
um breyting á lögum nr. 116 30. des. 1943, um ættaróðal og erfðaábúð.

Frá landbúnaðarnefnd.

1. gr.
Síðari málsgr, 20. gr. laganna orðist á þessa leið:
Verði hjón eigi ásátt um, hvert af börnunum skuli hljóta réttinn, skal það

hjónanna, er erfði óðalið, ráða viðtakanda. Sé engin ákvörðun tekin, skal skipta-
fundur ákveða viðtakanda eða viðtakendur, ef heimilt er að skipta jörðinni. sbr.
11. gr., og sitji það eða þau börn fyrir, sem hafa staðið að staðaldri fyrir búi for-
eldra sinna á jörðinni og hafa mesta möguleika til að stunda þar áframhaldandi
búskap. Náist eigi samkomulag, ræður meiri hluti, ella sker skiptaráðandi úr.

2. gr.
Í stað 1. málsl. 29. gr. laganna komi tveir málsl. á þessa leið:
Söluverð ættarjarðar, er fellur undir a-lið 26. gr., til ættmenna skal ekki fara

yfir fasteignamatsverð á hverjum tíma, að viðbættu matsverði á þeim umbótum,
sem gerðar hafa verið á jörðinni frá því, er aðalfasteignamat fór fram. Það mat
skal framkvæmt af úttektarmönnum.

3. gr.
Lög þessi öðlast þegar gildi.

Greinargerð.
Ættarjarðir heita samkvæmt lögunum frá 1943 þær jarðir, sem verið hafa í

eigu sömu ættar 75 ár eða lengur, svo og þær jarðir, sem gerðar hafa verið að
æUaróðali.

Þessar jarðir eru margar víða um land, og þeim fer eðlilega fjölgandi. En það
hafa víða komið fram vissir örðugleikar við eigendaskipti þessara jarða, einkum
þegar skipta þarf dánarbúum þeirra eigenda, er eigi hafa ráðstafað jörðinni fyrir
andlát sitt, svo sem lögin gera ráð fyrir. Ákvæði 20. gr. laganna um, að erfðaréttur
fari eftir aldri systkina hefur reynzt óheppilegt, og ákvæði 29. gr. laganna um
næstum skilyrðislaust fasteignamatsverð, þegar eigendaskipti verða, hefur líka reynzt
örðugt í framkvæmd og getur verið ranglátt.

Landbúnaðarnefnd eru þessir annmarkar ljósir, og því flytur hún hér frum-
varp um breytingu þessara ákvæða.

Nefndin telur eðlilegt, að þau systkini sitji fyrir erfðaréiti á ættarjörðum, sem
að staðaldri hafa staðið fyrir búi foreldra sinna eða unnið heima án þess að búa
sjálf. Þau hafa alloftast mesta möguleika og mestan vilja til að stunda sjálf búskap
á jörðinni áfram. Þetta eru allt eins oft yngri systkini sem eldri. Á þeirri fólks-
flutníngaöld, sem við lifum nú, er miklu tíðara, að eldri systkini flytji burt og
hefji aðra atvinnu, ef öll verða fulltíða, áður en foreldrarnir andast.

Um söluverð ættarjarða vill landbúnaðarnefnd eigi hvika frá því ákvæði að
miða við fasteignamatsverð jarðarinnar eins og það var, þegar lögin tóku gildi, og
eins og það verður, þegar aðalmat fer fram. En um umbætur, sem gerðar eru milli
aðalmatsgerða, svo sem byggingar og aðrar framkvæmdir, gegnir mjög öðru máli.
Eru þær framkvæmdir oft nýjar og hafa því eigi gefið arð, en mikið fé í þeim fest,
sem ekki er réttlátt að skrifa mikið niður við skipti. Leggur nefndin til í 2. gr. þessa
frumvarps, að þær séu metnar sérstaklega af úttektarmönnum á hverjum stað, þegar
eigendaskipti verða á ættarjörð. Um þá matsgerð gegnir mjög öðru máli en um
allsherjar fasteignamat, sem gert er fyrst og fremst vegna skattgreiðslu og því er
nauðsynlegt að samræma sem mest um allt land. Matsgerð úttektarmanna á um-
bótum æUarjarða getur verið framkvæmd að nokkru leyti í samráði við erfingj-
ana og þarf því eigi að vera endilega í samræmi við annað mat. Fastar reglur fyrir
þeirri matsgerð þykir þvi eigi rétt að setja í lög. Svo margvíslegar kringumstæður
geta verið fyrir hendi, að treysta verður eingöngu á réttsýni og sanngirni úttektar-
manna á hverjum stað.

Nánari grein þykir landbúnaðarnefnd eigi þörf að gera fyrir þessu frumvarpi.


